
méi contraignante Krittären. Well nach eng Kéier, 
ech hunn dat och a menger Interventioun gesot: 
Déi sinn net ëmmer ganz prezis! Dat ass oft e bësse 
schwammeg. Dat gëtt och munchmol kritiséiert. An 
dofir wär et, mengen ech, gutt, de Punkt ze maache 
mam Ëmweltminister an och zesumme mam Finanz-
minister, wou mer elo qualitativ dru sinn a wéi mer 
do kënne virukommen.
M. Claude Wiseler, Président | Merci, Här Fayot. 
Soss gesinn ech elo keng Wuertmeldung dozou. Da 
géif ech mengen, datt mer kënnen doriwwer ofstëm-
men, fir dat an eng jointe Kommissioun ze ginn.
Ech maachen awer drop opmierksam, datt ech, wa 
mer doriwwer ofstëmmen a wann déi zwee Presi-
dente vun deene Kommissiounen, der Finanzkom-
missioun an der Ëmweltkommissioun, déi positiv 
matstëmmen, dervunner ausginn, datt se dann och 
a priori d’accord wären, eng Jointe ze organiséieren.
(Hilarité)
Dat schéngt mer jo logesch ze sinn, mee ech wollt et 
preziséieren.
Vote sur le renvoi de la motion 1 en commission
Wann dat de Fall ass, da géif ech froen: Wie mat 
dem Renvoi vun dëser Motioun averstanen ass, soll 
d’Hand an d’Luucht hiewen. Merci.
Ass een dergéint?
Enthält ee sech?
Dann ass dee Renvoi à l’unanimité esou decidéiert. 
Da soen ech Iech Merci dofir.
(La motion 1 de M. Franz Fayot est renvoyée à la Commis-
sion des Finances et à la Commission de l’Environnement, 
du Climat et de la Biodiversité.)
An dann hätte mer dëse Punkt ofgeschloss.

9. 8373 – Projet de loi portant approba-
tion de l’Accord-cadre portant création de 
l’Alliance solaire internationale (ASI), fait 
à New Delhi, le 4 février 2021

Da géinge mer zum nächste Punkt kommen. Dat 
ass de Projet de loi 8373, en Accord-cadre iwwert 
d’Schafe vun enger Alliance solaire internationale. 
D’Riedezäit ass nom Basismodell festgeluecht an 
deemno follgendermoossen opgedeelt: D’Rappor-
trice huet 10 Minutten, d’Fraktiounen an d’Sensibi-
litéite 5 Minutten, d’Regierung 10 Minutten. Et hu 
sech schonn ageschriwwen: den Här Boonen, den 
Här Engel, den Här Weidig, d’Madamm Welfring, den 
Här Clement an den Här Wagner. An d’Wuert huet elo 
d’Madamm Carole Hartmann als Rapportrice. Ma-
damm Hartmann.
Rapport de la Commission de l’Économie, des PME, 
de l’Énergie, de l’Espace et du Tourisme
Mme Carole Hartmann (DP), rapportrice | Merci, 
Här President. Léif Kolleeginnen a Kolleegen, beim 
Projet de loi 8373 geet et drëm, den Accord-cadre, 
deen d’Alliance solaire internationale, kuerz ASI, 
kreéiert huet, unzehuelen. Dës Allianz gouf gegrënnt, 
fir op internationalem Niveau géint d’Klimaerwier-
mung virzegoen. Si gouf an der Suite vun der Paräiser 
Konferenz 2015, der COP21, duerch den indesche 
Premierminister an den deemolege franséische Pre-
sident lancéiert.
2016 gouf dunn den Accord-cadre opgemaach, fir 
dass d’Länner dee sollte kënnen ënnerzeechnen. 
Stand haut hunn 116 Länner dësen Accord ënner-
schriwwen. 94 vun deene Länner hunn de Ratifika
tiounsprozess och schonn ugefaangen. No der 

éischter Generalversammlung vun der ASI 2018 gou-
fen dunn Amendementer ugeholl, déi 2020 a Kraaft 
getruede sinn. Dës Amendementer erlaben all UNO-
Memberstaat, der ASI, also dëser Allianz, bäizetrie-
den.
Allgemeng ass d’Zil, d’Solarenergie als alternativ 
Energiequell net just ze stäerken, mee och ze encou-
ragéieren, dass se och virun ausgebaut a genotzt 
gëtt, fir esou d’Ofhängegkeet vu fossillen Energien ze 
reduzéieren.
D’Zil ass och, als Länner, déi un dëser Allianz deel-
huelen, gemeinsam d’Defien an d’Schwieregkeeten, 
déi engem Ausbau bei der Solarenergie eventuell 
am Wee kéinte stoen oder och tatsächlech stinn, 
ze identifizéieren. D’Staate solle sech ënnereneen 
ënnerstëtzen, souwuel an der Recherche wéi och bei 
der Entwécklung an eeben den Aktivitéiten an dësem 
Beräich. Entwécklungslänner solle vun de méi ent-
wéckelte Länner Ënnerstëtzung kréie fir gemeinsam 
Recherche- an Developpementsaktivitéiten a fir den 
Developpement vu Materialien am Beräich vun der 
Solarenergie.
D’Chambre de Commerce huet d’Bedeelegung vu 
Lëtzebuerg an der Alliance solaire internationale an 
hirem Avis begréisst. De Staatsrot hat keng weider 
Beanstandungen.
Voilà, de weideren Detail, dee liest Der a mengem 
schrëftleche Rapport. Dëst gesot, soen ech Iech Merci 
fir d’Nolauschteren an ech ginn den Accord vun der 
DP-Fraktioun.
Plusieurs voix | Très bien!
M. Claude Wiseler, Président | Merci, Madamm 
Hartmann, fir Äre schrëftlechen a fir Äre mëndleche 
Rapport.
An déi éischt ageschriwwe Riednerin ass d’Madamm 
Modert.
Discussion générale
Mme Octavie Modert (CSV) | Jo, villmools merci, 
Här President, an och der Madamm Rapporterin. Jo, 
hei ass eppes, wou d’Länner kënne fräiwëlleg mat-
maachen. An ech denken, et ass ëmmer positiv, sech 
zur Entwécklung vun der Solarenergie zesummen
zedoen. Hei ginn dann an de sonneräiche Länner ron-
derëm d’Tropenzone Projete gefërdert. Vill Länner hu 
sech och schonn engagéiert. Wann ee kuckt, datt elo 
scho 94 Länner amgaange sinn ze ratifizéiere respek-
tiv der 116 ënnerschriwwen hunn, ass dat relativ vill.
Bon, d’Finanzéierung gëtt de Moment vu Frankräich 
an Indie gedroen. Dofir kann ee sech vläicht d’Fro 
stellen, wéi déi Lëtzebuerger Kontributioun heizou 
global ausgesinn wäert an ob scho Projete fir Lëtze-
buerg denkbar wären. Schliisslech nach vläicht déi 
lescht Fro: Et ass virgesinn, datt en nationale Point 
focal muss bestëmmt ginn. Bei wiem géif deen hei zu 
Lëtzebuerg ugesidelt ginn?
Mat deene Bemierkunge géif ech wëllen d’Zoustëm-
mung vun der CSV zu dësem Gesetzesprojet ginn. 
Merci.
M. Claude Wiseler, Président | Merci, Madamm Mo-
dert. Här Engel.
M. Georges Engel (LSAP) | Jo, merci, Här President. 
Mir ënnerstëtzen d’ASI, d’Alliance solaire internatio-
nale. Mir fannen dat e gudde Projet a mir ginn duerfir 
eisen Accord.
M. Claude Wiseler, Président | Merci, Här Engel. Här 
Weidig.
M. Tom Weidig (ADR) | Merci, Här President. Mir als 
ADR si fir Grondlagefuerschung, fir technologesch 
Innovatioun a fir d’Notzung vun neien Technologien 

an der Industrie, mee och beim Bierger. Duerfir be-
gréisse mir dës Kooperatioun an den Informatiouns-
austausch tëschent den Natiounen, wéi dat hei bei 
der International Solar Alliance gemaach gëtt.
Well et ëm d’Solarenergie geet, wëll ech och dozou e 
puer Wierder soen. D’Solarenergie huet an de leschte 
Joren e grousse Sprong no vir gemaach, keng tech-
nologesch Revolutioun, mee eng industriell Revo-
lutioun an de Käschten. D’Solarenergie war ëmmer 
déi deierst Energiequell, mee elo ass se d’selwecht 
deier oder nach méi bëlleg wéi aner Quellen, jee nom 
geografesche Kontext. Dat ass natierlech e grousse 
Schrëtt no vir, fir déi enorm Energie, déi vun der Sonn 
kënnt, ze notzen.
Mee wéi esou oft am Liewen ass näischt perfekt. 
D’Solarenergie huet e ganz grousse Problem: Et gëtt 
nëmme bëlleg Energie produzéiert, wann d’Sonn 
och schéngt. A Marokko mat 3.000 Sonnestonnen an 
enger Sonnenastralung mat héijem Wénkel ass dat 
gutt. Bei eis mat ronn der Hallschent Sonnestonnen 
net. Mir als Industriegesellschaft brauchen Energie 
a Stroum 24 Stonnen op 24, an dat all Dag am Joer. 
De Stockage vun Energie aus der Solarenergie ass ex-
treem deier an hält och d’Energie nëmme fir e puer 
Stonnen. An et ass och technesch net méiglech, de 
Manktem u Sonn iwwer e puer Deeg bëlleg an ouni 
Verloscht ze iwwerbrécken. Et gëtt am Moment keen 
technologeschen Duerchbroch, och net Waasserstoff. 
An et ass onkloer, ob a wéini dat kënnt.
An Däitschland hate mir virun e puer Wochen eng 
Dunkelflaute, wéi keng Sonn oder kee Wand war. 
An do ass et bal zum Zesummebroch vum Stroum-
netz komm. Den Atomstroum aus Frankräich huet 
Däitschland gerett. Et gëtt dofir zwee Grënn: De 
Gas aus Russland ass fort an den Atomausstig. Hätt 
Däitschland nach seng sécher Nuklearzentralen, da 
wär d’Solarenergie nach méi effizient ze notzen: Solar 
am Summer, Nuklear, Gas a Kuel am Wanter. Dat 
heescht, déi Partei, déi am meeschten d’Energiewend 
blockéiert huet, sinn déi Gréng, ...
Plusieurs voix | A!
M. Tom Weidig (ADR) | ... och wa si hei de Géigen-
deel mengen. Duerch hir jorelaang irrational Campa-
gnen hu mir keng sécher alternativ Energiequell, wa 
keng Produktioun vu Solar- oder Wandenergie ass.
A wien nach d’Schold huet, sinn d’Politiker aus anere 
Parteien, déi dat entweeder net erkannt hunn oder 
kee Courage haten, dat ze soen. Mir als ADR hunn 
dee Courage!
(Interruption)
Richteg! Déi meeschte Länner, déi hunn elo och reali-
séiert, datt een déi zwee brauch, Erneierbar an Tradi-
tionell. An och op deem Theema si mir, d’ADR, an der 
politescher Mëtt an Europa.
Merci.
M. Fred Keup (ADR) | Très bien!
M. Claude Wiseler, Président | Merci, Här Weidig. 
Madamm Welfring, et ass un Iech.
Mme Joëlle Welfring (déi gréng) | Et ass quasi 
berouegend, Här President, dass ëmmer erëm déi 
selwecht Téin vun där anerer Säit kommen. Dat be-
rouegt mech. Et ass jiddwereen a sengem Rôle an et 
gëtt alles no dem Bichelche vun der AfD hei gesot, 
ouni Iwwerraschungen. Ech hätt mech scho bal in-
quietéiert, wann et net esou wär. Ech si wierklech bal 
stolz, dass Der et dacks erwäänt, well dat weist, dass 
mer wierklech esou wäit auserneeklaffen, wéi mer 
nëmme kënnen.
Mme Sam Tanson (déi gréng) | Très bien!

Mme Joëlle Welfring (déi gréng) | Sou, ech géif 
ganz gären dëse Gesetzestext hei mat ënnerstëtzen, 
well et ass ganz wichteg, dass mer eis breet opstellen 
an dem Approvisionnement vun Energie an dass mer 
do international Allianze schléissen.
Merci.
M. Claude Wiseler, Président | Merci, Madamm 
Welfring. Här Clement.
M. Sven Clement (Piraten) | Jo, also zum Projet ass 
alles gesot. Do kënne mer och nëmmen eisen Zou-
sproch derzou ginn. Ech hat awer bei enger viregter 
Ried e bëssen d’Gefill, wann een dat esou héieren 
huet, dee Witz vum Geeschterfuerer ze héieren, deen 
op der Autobunn de Radio umécht a gewarnt gëtt, et 
wär e Geeschterfuerer op der Autobunn ënnerwee a 
sech selwer seet: „Een? Honnerten!“
(Hilarité)
Jo, genausou hunn ech mech elo grad hei gespiert. 
Deementspriechend, bei deem Projet hei kënne mer 
awer eisen Accord ginn.
M. Claude Wiseler, Président | Merci, Här Clement. 
Här Wagner.
M. David Wagner (déi Lénk) | Merci, Här President. 
Mir wäerten dee Projet de loi och matstëmmen. Et 
muss een awer soen: Solarenergie ass jo net déi een-
zeg net fossill Energie, déi et gëtt. Dat heescht, ech 
hunn ëmmer den Androck ... Mäi Virvirvirriedner hat 
d’Tendenz, hunn ech verstanen, esou ze maachen, wéi 
wann et nëmmen d’Solarenergie wier, wou jidderee 
weess, datt d’Solarenergie jo net komplett ass. Also 
et funktionéiert, wann d’Sonn schéngt, genausou wéi 
d’Wandenergie, do brauch ee Wand et cetera. Also, 
et huet ee verschidden Energiequellen, déi net fossill 
sinn, an dat alles muss jo matenee gemixt ginn.
En plus muss een natierlech plangen op laang Dauer. 
Jo, et muss ee plangen – Politick, dat ass Plangen –, fir 
eeben aus der fossiller Energie erauszekommen. An et 
huet jo kee behaapt, dat géif innerhalb vun dräi Joer 
geschéien. Dat muss een op laang Dauer maachen.
Dat heescht, et muss een och immens vill investéie-
ren. An dofir muss een och immens vill Fonge fräi-
maachen, fir datt d’ëffentlech Hand dat ka plangen, 
fir kënnen aus der fossiller Energie erauszekommen. 
Fir ze soen, datt d’Atomenergie do d’Alternativ ass, 
ass immens geféierlech, well duerno huet een dann 
d’Tendenz, deen Ausstig net wëllen ze maachen an 
alles op d’Atomenergie ze miséieren. Dofir muss een 
oppassen, datt een net alles duerjerneegeheit.
Mee dofir wäerte mir awer dee Projet de loi matstëm-
men.
M. Claude Wiseler, Président | Merci, Här Wagner.
Dann huet d’Regierung d’Wuert. Här Minister.
Prise de position du Gouvernement
M. Lex Delles, Ministre de l’Économie, des PME, de 
l’Énergie et du Tourisme | Merci villmools, Här Presi
dent. Ech si ganz frou iwwert déi breet Zoustëmmung 
hei. Et gesäit een hei, dass virdrun den Debat iwwert 
d’COP gefouert ginn ass. Ma dat heiten ass eng Dis-
kussioun, déi lancéiert ginn ass op der COP21 zu 
Paräis, wou Indien a Frankräich d’Initiativ geholl 
hunn, fir eeben déi ASI, d’Alliance solaire internatio-
nale, ze lancéieren.
116 Länner, d’Madamm Modert huet et nach eng Kéier 
gesot, hu sech schonn hei engagéiert, fir eebe grad an 
de Froe vun den erneierbaren Energië weiderzekom-
men, fir Kooperatiounen ze siche bei der Entwécklung, 
bei der Recherche, fir weiderzekommen, fir eebe grad 
kënnen eng dekarbonéiert Energie weiderzebréngen.

Zu deenen zwou Froen, déi gestallt gi sinn. Éisch-
tens, ob et scho Projete gëtt, konkreet Projeten, fir 
d’Ëmsetzungen: Nee, et gëtt nach keng. Mir sinn 
awer amgaangen, mat dem Environnement ze ku-
cken, wat d’Méiglechkeete si vun enger Kooperatioun 
mat anere Länner iwwert d’Zukunft. Dofir hu mer och 
op de Ratifikatiounsprozess gewaart, deen hei mat 
dësem Projet de loi dann elo definitiv och ugeholl 
ginn ass. An déi zweet Fro, de Point contact national, 
dee gefrot gëtt, dat ass bei eis am Departement vun 
der Energie am Ministère.
Merci villmools.
M. Claude Wiseler, Président | Merci, Här Minister. 
Domat wär d’Diskussioun zu dësem Projet dann ofge-
schloss.
Mir géingen zur Ofstëmmung iwwert de Projet de loi 
8373 kommen. Den Text steet am Document parle-
mentaire 83733.
Vote sur l’ensemble du projet de loi 8373 et dispense 
du second vote constitutionnel
D’Ofstëmme fänkt un. De Quorum ass erreecht. Vote 
par procuration. An de Vott ass ofgeschloss.
D’Resultat vum Vott ass: 60 Jo-Stëmme bei kenger 
Nee-Stëmm a kenger Abstentioun.
Ont voté oui : Mmes Diane Adehm, Nancy Arendt épouse 
Kemp, MM. Maurice Bauer, Jeff Boonen, Alex 
Donnersbach, Emile Eicher, Félix Eischen, Paul Galles, 
Mme Françoise Kemp, MM. Marc Lies (par M. Laurent 
Mosar), Ricardo Marques (par Mme Françoise Kemp), 
Mmes Octavie Modert, Nathalie Morgenthaler, MM. 
Laurent Mosar, Jean-Paul Schaaf (par Mme Nathalie 
Morgenthaler), Marc Spautz, Charles Weiler, Mme 
Stéphanie Weydert, MM. Claude Wiseler, Michel Wolter 
(par Mme Nancy Arendt épouse Kemp) et Laurent Zeimet ;
Mme Barbara Agostino, MM. Guy Arendt, André Bauler, 
Gilles Baum, Mmes Simone Beissel, Corinne Cahen (par 
M. Gusty Graas), MM. Luc Emering, Fernand Etgen, 
Patrick Goldschmidt (par M. André Bauler), Gusty Graas, 
Mmes Carole Hartmann, Mandy Minella, Lydie Polfer (par 
M. Fernand Etgen) et M. Gérard Schockmel ;
M. Dan Biancalana (par M. Georges Engel), Mmes Taina 
Bofferding, Liz Braz, Francine Closener, M. Yves Cruchten, 
Mme Claire Delcourt, MM. Mars Di Bartolomeo, Georges 
Engel, Franz Fayot, Claude Haagen, Mme Paulette Lenert 
et M. Ben Polidori ;
MM. Jeff Engelen, Dan Hardy, Fred Keup, Mme Alexandra 
Schoos et M. Tom Weidig ;
Mme Djuna Bernard, M. Meris Sehovic (par Mme Djuna 
Bernard), Mmes Sam Tanson et Joëlle Welfring ;
MM. Sven Clement et Marc Goergen ;
MM. Marc Baum et David Wagner.
Freet d’Chamber d’Dispens vum zweete Vote constitu-
tionnel?
(Assentiment)
Dann ass dat esou decidéiert.

10. Motion de M. David Wagner relative 
au prolongement d’une année supplé-
mentaire de toutes les mesures de limita-
tion des prix de l’énergie actuellement en 
place

(Motion déposée en séance publique n° 46 du 20 no-
vembre 2024 – à consulter au compte rendu n°20/2023-
2028 en page 21)
An da komme mer zum nächste Punkt vun eisem Or-
dre du jour, an zwar enger Motioun vum Här David 

Wagner iwwert d’Verlängerung vum aktuelle Präis-
deckel fir Energie. An den Auteur huet 5 Minutten, all 
Fraktioun huet 5 Minutten, d’Sensibilitéiten hunn 2 
Minutten an d’Regierung huet duerno 5 Minutten. Et 
hu sech schonn ageschriwwen: den Här Jeff Boonen, 
den Här Georges Engel, den Här Tom Weidig, d’Ma-
damm Joëlle Welfring. An elo huet den Auteur vun 
der Motioun, den Här Wagner, d’Wuert.
Exposé
M. David Wagner (déi Lénk), auteur | Merci, Här 
President. Voilà, ech wollt dann erëm eng Kéier eng 
Motioun deposéieren, déi mer zesumme mat der 
LSAP a mat de Piraten hei deposéieren. Mir wäerten 
herno och nach weider d’Diskussioun féiere beim 
Projet de loi. U sech wäert ech mech vläicht e bësse 
méi kuerz faasse bei dëser Motioun, well d’Argumen-
tatioun ass déi selwecht beim Projet de loi.
Mee Dir wësst schonn, wourëms et geet. Mir sinn der 
Meenung, datt de Präisdeckel fir d’Energie, deen elo 
den 31. Dezember soll oflafen, nach ëm ee Joer soll 
verlängert ginn. Et ass jo esou: D’Subventiounen, wat 
den Naturgas ugeet, si betraff, d’Subventiounen, wat 
de Masutt ugeet, si betraff an d’Subventiounen, wat 
de flëssege Pëtrol, d’Pellets an de Chauffage urbain 
ugeet, si betraff. An dat Eenzegt, wat duerno nach 
bleift, dat ass den Deckel fir de Stroum, deen awer 
nëmmen nach 30 %, also just d’Hallschent vun der 
Erhéijung, wäert betreffen. Dat ass dat Eenzegt, wat 
iwwregbleift.
Mir sinn awer der Meenung, datt all déi Subventiou-
nen nach ëm ee Joer mussen erweidert ginn. D’autant 
plus mierke mir jo, datt vill Leit duerjerneegemaach 
gi sinn. Éierlech gesot, mir och. Et weess een net 
esou richteg – et kritt ee vill kontradiktoresch Stëm-
men –, wat d’Erhéijung vun den Energiepräisser 
wäert sinn ab dem nächste Joer, mee si wäerte scho 
relativ considerabel si fir eng ganz grouss Partie vun 
der Bevëlkerung. Et gesäit net gutt aus. Dofir si mer 
der Meenung, datt et nach ëm ee Joer soll verlängert 
ginn.
Et muss een natierlech soen, datt mir och net der 
Meenung sinn, datt de Präisdeckel eng Allheilléi-
sung ass. Also, et muss een natierlech Alternativen 
hunn. Déi existéieren zurzäit net, also muss een déi 
Hëllefe wéinstens ëm ee Joer erweideren, verlän-
geren, fir datt d’Leit, zemools d’Leit – an net just déi 
Äermst, mee awer och e groussen Deel vun der Mët-
telschicht –, déi awer ugewise sinn op déi verschidde 
Quelle vun Energie, net nach méi an d’Aarmut oder 
an de Risiko vun der Aarmut kënne falen.
Ech soen Iech Merci.
M. Marc Baum (déi Lénk) | Très bien!
M. Claude Wiseler, Président | Merci, Här Wagner.
Dann huet den Här Jeff Boonen d’Wuert. Här Boonen.
Discussion générale
M. Jeff Boonen (CSV) | Jo, merci, Här President. 
Merci fir d’Motioun hei, wou gefrot gëtt, dass d’Präis
deckelen op alle Forme vun der Energie verlängert 
ginn. Déi Präisdeckele sinn 2022 agefouert ginn, 
wéi Russland d’Ukrain iwwerfall huet, an et war eng 
Mesür, fir d’Inflatioun ze bremsen. Ech mengen, de 
System huet funktionéiert. Mir haten eng mat deenen 
niddregsten Inflatiounen an Europa. Mëttlerweil si 
mer ukomm bei Inflatiounstauxen, déi erëm relativ 
normal sinn. An ech mengen, do ass et wichteg, dass 
een esou an der Zäit limitéiert Mesüren, wéi dat hei 
sollt sinn, och auslafe léisst.
Et gëtt an der Motioun am Considerant ënner anerem 
geschriwwen, dass dat finanzéierbar wier. Wann 
ee kuckt: Eleng 2024 huet dat 400 Milliounen Euro 


